
LTAT Sambut Baik Belanjawan MADANI 2026: Memperkukuh
Pelaburan Domestik dan Ketahanan Negara

KUALA LUMPUR, 10 OKTOBER 2025 - Lembaga Tabung Angkatan Tentera (“‘LTAT”)
menyambut pembentangan Belanjawan MADANI 2026 oleh YAB Dato’ Seri Anwar Ibrahim,
Perdana Menteri Malaysia, yang bertemakan “Belanjawan Rakyat.”

Sebagai Belanjawan MADANI keempat dan yang pertama di bawah Rancangan Malaysia Ke-
13 ("RMK13"), Belanjawan 2026 meletakkan asas kukuh bagi pertumbuhan mampan dan
inklusif negara. Dengan jumlah peruntukan sebanyak RM470 bilion, termasuk RM30 bilion bagi
pelaburan GLIC di bawah Ikhtiar GEAR-uP, belanjawan ini memperkukuh fokus Kerajaan
terhadap tanggungjawab fiskal, ketahanan ekonomi, dan kemakmuran bersama.

Sebagai salah satu institusi pelaburan yang menumpukan sepenuhnya pelaburan kepada
pasaran domestik, LTAT bersama Syarikat Kumpulannya komited untuk menyokong
keutamaan ekonomi dan sosial Kerajaan merentasi sektor-sektor strategik seperti pertahanan,
kesihatan, pertanian, hartanah serta pemerkasaan ekonomi Bumiputera. Peningkatan
pelaburan GLIC daripada RM25 bilion kepada RM30 bilion akan terus memperkukuh
keupayaan LTAT dalam menjana nilai jangka panjang melalui Kumpulan Syarikatnya.

Peruntukan sebanyak RM21.7 bilion kepada Kementerian Pertahanan ("MINDEF") pula
mencerminkan komitmen berterusan Kerajaan terhadap keselamatan negara, termasuk RM6
bilion bagi penyelenggaraan dan perolehan aset pertahanan baharu. LTAT, melalui Syarikat
Kumpulannya, syarikat perbadanan milik penuh serta Yayasan LTAT, kekal komited
menyokong usaha pemodenan Angkatan Tentera Malaysia di samping memperkasa kebajikan
veteran melalui pelbagai inisiatif seperti PROTEGE, Work-Based Learning ("WBL") dan
Readiness to Work Programme.

Selain itu, Belanjawan 2026 turut menekankan kesejahteraan rakyat melalui pelaksanaan
PuTERASS, Ikhtiar MADANI Untuk Rakyat, serta peluasan kerjasama awam-swasta dalam
pengeluaran ubat-ubatan penting. Usaha ini sejajar dengan inisiatif LTAT di bawah pelbagai
program MADANI dan Program Sukarelawan Jalinan Wira, serta peranan Pharmaniaga Berhad
dalam memperkukuh keselamatan farmaseutikal negara dan keupayaan pengeluaran ubat-
ubatan tempatan.

Ketua Eksekutif LTAT, Mohammad Ashraf Md Radzi, berkata “Belanjawan MADANI 2026
mencerminkan visi Kerajaan untuk membina Malaysia yang lebih berdaya tahan, inklusif dan
berpandangan jauh. LTAT bersedia menyokong pelaksanaannya melalui pelaburan yang
bertanggungjawab bagi memperkukuh industri berkaitan pertahanan, mempertingkat kebajikan
warga ATM serta menjana nilai jangka panjang kepada para pencarum dan negara.”

LTAT menegaskan komitmennya untuk terus mendukung aspirasi Belanjawan MADANI 2026,
memacu pertumbuhan bertanggungjawab, memperkukuh ketahanan negara, dan memastikan
kemakmuran dinikmati oleh seluruh rakyat Malaysia.

-TAMAT-

Mengenai Lembaga Tabung Angkatan Tentera (“LTAT”)

Ditubuhkan pada Ogos 1972 di bawah Akta Tabung Angkatan Tentera (Akta 101), Lembaga Tabung
Angkatan Tentera (“LTAT”) adalah sebuah badan berkanun yang bertanggungjawab menguruskan dana
persaraan bagi pegawai dan anggota lain-lain pangkat Angkatan Tentera Malaysia (“ATM”) serta para
veteran. Untuk maklumat lanjut mengenai LTAT, layari www.ltat.gov.my.

